
			Algúns pensarán que esaxero cando digo que a aparición de Lionel na miña vida foi unha explosión. Non esaxero nada: foi unha explosión. Tan potente, que fixo que voase a cancela do xardín e se estrelase contra a fiestra do meu cuarto. Nun de repente, mil pequenos anacos de madeira e cristal esparexéronse polo aire e ficaron aboiando como confetis cunha lentitude pasmosa durante segundos para despois iren caer sobre o piso cun ruído de chuvia metálica. Por sorte, nese momento eu atopábame aínda lacazaneando na cama, ignorando as severas ameazas da miña nai que, tras varios intentos fallidos, probaba novas estratexias para que me erguese. Era a hora de ir ao colexio, certo, pero a quen se lle pode pedir dilixencia cando apenas remataran as vacacións de verán e xa nos enfrontabamos á dura realidade dun novo curso? É que ninguén se decataba do marabilloso que era non facer nada, simplemente durmir? 


			Sen pretendelo, a preguiza salvoume da violencia dos proxectís que voaron polo cuarto. E conseguiuse o que non conseguían os esforzos da miña nai: que me erguese dun chimpo. Dende o oco da fiestra, vin a Lionel por primeira vez. Permanecía de pé, pasmado perante o negro burato que se abrira no chan xusto no sitio onde uns minutos antes se achaba a nosa bonita cancela de reixas verdes con ornamentos florais. Agora só era unha sementeira de cinzas fumegantes. 


			Lionel era un cativo duns oito anos, de corpo miúdo, coa pel pálida e o pelo negro e crecho. Vestía un gabán amarelo e unha gorra de la tamén amarela. Eu xa oíra falar del e da súa estraña familia, pero, naquel momento, de ningunha maneira podía prever a importancia que ía ter na miña vida nos meses seguintes. Só sabía, pola súa postura coas mans nos cadrís e a atención concentrada, que era o causante da desfeita. O resto eran preguntas. 


			Non era eu a única que quería saber. En poucos minutos, abríronse as portas das casas contiguas e saíu unha morea de xente a preguntar que sucedera. Os meus pais foron dos primeiros. Con pasos dubitativos, ollando alternativamente para o oco aberto no valado, o da fiestra e as táboas e cristais mesturados coas follas acabadas de caer, achegáronse ao rapaz e puxéronse a interrogalo. Eu non podía oír a conversa debido ao bulicio, mais non era difícil de adiviñar. 


			Ao pouco, presentáronse os coches da policía, coas súas freadas ruidosas e o escintilar das luces intermitentes. Os axentes examinaron minuciosamente o escenario, tomaron fotografías e escoitaron a todo o mundo. Eu, que cando ocorreu aquilo era una nena de dez anos acabados de facer, sentinme orgullosa de que tanta actividade no barrio tivese que ver coa miña casa e, aínda máis, coa miña fiestra. 


			Por fin, a mamá lembrouse de que estaba no cuarto e volveu a cabeza. 


			–Maite! Maite!


			Quixen acougala con acenos, pero aínda así subiu apresurada. Os policías fixéranse cargo da situación e levaban o rapaz nos coches patrulla, outra volta rechiando e esfachareando na luz incipiente do mencer. Tras se asegurar de que me atopaba ben, a mamá foi ao dormitorio do meu irmán maior, Vítor, que se estaba a vestir e non se decatara de nada por ter postos os auriculares coa súa música horrenda e estrondosa. Recuperados os folgos, comentou, falando máis para si mesma que para nós, que non entendía como podía haber uns pais tan irresponsables que deixaban os fillos xogar con explosivos. Que a quen debería deter a policía era os pais de Lionel, non o pobre neno, que despois de todo non era máis que un cativo e non sabía o que facía. Máis tarde, o meu pai púxonos ao tanto de que algunhas familias se propoñían presentar denuncias no xulgado, xa que non era a primeira vez que ocorrían incidentes na vila por causa dos Estévez. Ese era o apelido da familia do rapaz. Non chegou a explicar de que incidentes se trataba, pero polo visto estaba en xogo a nosa seguridade. 


			Durante o almorzo, ampliei as miñas informacións sobre os Estévez. Chegaran a Fortela uns seis meses atrás e alugaran como vivenda un vello casal coñecido como Casa da Luz, porque en tempos fora unha especie de fábrica na que se producía electricidade. Estaba situada nun arrabalde do lado sur cruzado polo río Ledo e a vía do ferrocarril, que por ese tramo discorrían paralelamente, e moi preto da estación, da que a separaba só un pequeno parque. Os propietarios despreocupáranse dela relegándoa ao abandono e só nos últimos anos se vira no portal un letreiro anunciando o aluguer. Aínda con ser Fortela unha cidade de tipo medio, cos seus oitenta mil habitantes, e ter case tanta actividade industrial e comercial como a que había en Vilareosa, a capital da comarca, non había ninguén que desexase habitar unha casa tan enorme que necesitaría reparacións cuantiosas para facela acolledora. Con todo, nada máis vela, os Estévez entusiasmáronse coas posibilidades que ofrecía unha propiedade tan vasta que consideraban en condicións aceptables de habitabilidade. 


			A chegada dos Estévez non pasara desapercibida para ninguén nos barrios do sur. E non só polo seu aspecto, en xeral descoidado, nin por se instalaren na Casa da Luz, senón sobre todo polas numerosas caixas, grandes, pequenas e medianas, e as estrañas máquinas que descargaron de tres camións de mudanzas, máquinas que en nada se parecían a frigoríficos nin aspiradoras nin cortacéspedes.


			Do matrimonio, apenas se sabía que tiñan un único fillo chamado Lionel, nome realmente pouco habitual, e que ambos se dedicaban en exclusiva a algún tipo de actividade científica. Máis ou menos, que eran inventores. Ao parecer dos veciños, dado que non contrataran a ninguén para exercer as tarefas domésticas e ante a imposibilidade de atenderen con eficiencia tan enor­me casa, non era de estrañar o estado de abandono no que tiñan o fillo, do que nin sequera se preocupaban de que acudise ao colexio. A min, esta circunstancia pareceume extraordinaria. Non sabía que fose posible non ir a ningún colexio; todos os meus coñecidos e coñecidas ían a algún, e para os maiores iso era tan natural que nin sequera tomaban a molestia de xustificárnolo. O feito de que Lionel non asistise a ningún centro educativo significaba que non debía ser tan ineludible.


			O día da explosión, no meu colexio non se falou doutra cousa, e eu sentinme de novo feliz de ser a protagonista das preocupacións de todos. Pero como non tiña moito que contar, pois non sufrira feridas nin me notei presa dun susto mortal, a curiosidade esgotouse axiña. Arrepentinme de non ter inventado algunha mentira, como que a potencia da carga me arrastrara polo aire ou que os cristais pasaran como frechas a escasos centímetros da miña pel. Ou que o ruído fora tan potente que quedara medio xorda. Decidín que, se algún día me volvía ocorrer algo pouco común, esaxeraría o necesario para que se me prestase atención. Non lle ía facer dano a ninguén cun pouco de teatro.


			O único que se seguiu interesando polo sucedido foi Sindo, un rapaz de 6.º curso con fama de rabudo e pouco amigable. Contradicindo a súa fama, non parou de me facer preguntas durante o recreo e incluso me convidou a compartir a súa saborosa chocolatina, o que lle agradecín de corazón ao tempo que esquecía na papeleira o resto do meu bocadillo de queixo de cabra e pan integral. Sindo xa coñecía a Lionel. Mentres que a miña casa se situaba nun bloque de vivendas unifamiliares próximo ao centro, o seu piso achábase mesmo fronte á Casa da Luz, e dende que a familia Estévez se instalara, seguía con interese os seus raros costumes.


			–Non fan nada igual ao resto da xente. Apenas saen da casa, traballan ata altas horas, non se sabe en que, o seu coche é unha furgoneta vella e escangallada, a antena de televisión semella a dunha nave espacial... Ao pai nunca lle vin a cara. A máis normal debe ser a nai, que vai á compra e é a única que fala coa xente. Para limpar a casa usan unha máquina con moitos brazos, vina dende a miña fiestra. E o servizo de transportes está continuamente traéndolles paquetes.


			–Ten que ser unha vida divertida.


			Pero quen máis atraía a súa atención era Lionel.


			–Cres que Lionel é un nome de verdade? Unha vez fixen por achegarme ao valado da súa horta e oíno conversar coa nai. Ela explicáballe o que debía facer e o que non debía facer en cousas tan normais como andar pola rúa ou saudar os veciños. Debe ser un galopín de coidado. E fai cousas raras.


			–Cousas raras?


			Contoume que o vira montado nunha bicicleta de rodas ovaladas na que non necesitaba pedalear. Ía sobre ela como se cabalgase nun cabalo e daba voltas arredor da casa a boa velocidade. Ao final, foi dereito estamparse contra o muro, pero saíu polo outro lado como se a parede fose de fume e continuou a súa carreira. 


			–Iso é malo de crer –díxenlle.


			–Tamén o foi para min.


			Outro día, vírao subir a un pradairo do parque que hai fronte á estación. Gabeaba con gran facilidade e chegou ata as pólas máis altas, onde permaneceu un tempo coa vista fixa nas nubes. Facía acenos, como se tratase de apañalas. Entón, deu un salto para coller unha e caeu. 


			–Eu coidei que tronzaría os ósos, xa que é unha árbore moi alta; pero nada. Caeu de pé e, tras uns segundos de desconcerto, marchou a andar sen dar mostras de dor. Como se saltase dun tallo. 


			Noutra ocasión, dixo, viuno xogando cuns paus onda a vía do tren. Esforzábase por colocalos en vertical uns enriba doutros. Estaba con tres rapaces que non eran do barrio e que o observaban con atención. E acabou por conseguilo. As madeiras permaneceron de xeito milagroso facendo unha columna, ata que o estrondo do tren o distraeu. Entón, esborralláronse. O tren pasou á súa beira como un raio e Lionel non pareceu asustarse nin un chisco. Cando o tren desapareceu, os demais rapaces xa marcharan.


			–Por que di a xente que os Estévez son perigosos?


			–Bótaselles a culpa de producir cortes eléctricos, interferencias na telefonía, ruídos molestos... O meu tío Hadrián, que traballa no Centro Xeolóxico de Serra Columba, asegura que os sismógrafos teñen detectado leves explosións no subsolo na zona da estación. Tamén se lles atribúe a contaminación dalgunhas fontes, e disque nas veigas da outra beira do río as cabaceiras deron pementos.


			–As fontes estaban contaminadas antes de que viñesen. E os pementos… están moi ricos.


			–En ocasións vense nubes de fume que se levantan do seu tellado. Para min, que preparan algo gordo.


			–Algo gordo?


			–Non o ves? Explosións, cortes enerxéticos, nubes radiactivas, mutacións... Máquinas estrañas, a antena para a comunicación interespacial... Eses están preparando algo moi, moi gordo.


			Pregunteille ao meu amigo se lle gustaba o cine e non vacilou en confirmarmo. A ciencia ficción era o seu xénero favorito. Considerei que, en diante, debía discernir cando falaba da realidade e cando o dominaba a fantasía.


			Finalizado o recreo, Sindo e eu tomaramos a decisión de coñecer a Lionel; aínda que por distintos motivos, parecíanos unha persoa moi suxestiva. E, xa que el non viña á escola, teriamos que achegarnos nós á súa casa. Non sería fácil, pois ambos tiñamos as tardes ocupadas coas nosas respectivas actividades extraescolares e, por outro lado, temiamos que os nosos pais non nos deixasen trabar amizade co fillo duns veciños os que pensaban denunciar por perigosidade social. Cumpríanos unha estratexia.


			–Iremos sen pedir permiso –dixo el con decisión–. Pola mañá.


			–Pola mañá temos que estar no colexio –lembreille.


			–Por iso. Ninguén nos botará en falta.


			–Engánaste. Porannos unha falta enorme.


			–Viremos á primeira clase, sairemos e volveremos á última. Sei como facelo. Ao ser comezo de curso, os profes non nos coñecen. Se pasan lista, diremos que nos sentimos mal, que fomos ao cuarto de baño.


			Sindo propoñía unha aventura arriscada. Como as portas principais estaban sempre vixiadas, teriamos que saír pola de atrás, que só abrían os conserxes cando viñan os camións traer provisións para o comedor dos pequenos. 


			–Farémolo mañá  –sentenciou.

			E chegou mañá. Acudimos ás nosas aulas a primeira hora, traballamos aplicadamente e, no cambio de clase, desaparecemos, cada un polo seu lado. Eu atopábame absolutamente nerviosa, incluso estaba segura de que non me atrevería a abandonar o centro. Sentíame unha delincuente a punto de cometer o gran delito polo que sería condenada a pasar o resto da miña vida no cárcere. 


			Sindo esperábame onda a porta. El, polo contrario, parecía moi tranquilo.


			–Pareces moi tranquilo.


			–Estou que me cago –contestou mentres empurraba a portada coidando de que non renxese. Volveu pechar cando estivemos fóra.


			–Fixeches isto máis veces?


			–Fíxeno unha vez. 


			–Cando?


			–Un día. Por probar.


			Atravesamos parte da cidade temendo que nos vise algunha persoa coñecida. Aproveitabamos as sombras dos edificios, cruzabamos as rúas lonxe dos pasos e os semáforos e evitabamos as olladas dos transeúntes. Como el era alto e espigado e parecía maior, eu, máis baixa e algo máis gordecha, facía esforzos inútiles por me agachar detrás do seu corpo. Xustamente como dous malfeitores. Se a policía estivese vixiando, só tiña que se fixar no noso comportamento para saber que estabamos a piques de quebrantar todas as leis.


			Distraemos os nervios falando. Pregunteille se Lionel non seguiría detido por causa da explosión provocada diante da miña casa. Non era así. A súa nai fora buscalo e todo se arranxou cunha multa. Dona Xoana, así se chamaba a sufrida señora, pagou sen chistar, pediu desculpas e xurou que non volvería ocorrer. 


			–Sabes? –díxenlle–, cando voou a miña fiestra, os anacos non caeron ao chan; quero dicir, non caeron inmediatamente. Permaneceron unha miga aboiando no aire, como se fosen confetis.


			El tardou en contestar. Dixo:


			–Ti tamén ves moitas películas, non? Pero de Walt Disney. 

			Por sorte, ninguén se fixou en nós e en vinte minutos achabámonos perante a Casa da Luz. Eu non era a primeira vez que a vía, de feito, estivera alí moitas veces; aínda así, nunca antes me parecera unha construción tan enorme. Daba mágoa ver como rubían as hedras polos balcóns e tamén pola cheminea, con aquel telladiño tan simpático. 


			–Ao mellor, corremos un risco indo á súa casa.


			–O risco correriámolo na clase. Polo menos, eu. Non fixen os deberes de Matemáticas.


			Lionel estaba sentado na escaleira diante da porta. Pareceunos que falaba só, sinalando por veces os paxaros que voaban en grandes bandadas cara á serra. Cando Sindo o chamou, volveuse.


			–Ola –saudámolo á vez, sen sabermos moi ben que dicir despois. Non previramos ningún tema de conversa. El achegouse e ficou apoiado no enreixado. Volveu ollar o ceo.


			–Os paxaros voan cara a diante –dixo tras un pouco. A min, aquela observación pareceume atinada, aínda que era algo que sabía de sempre. Tamén nós camiñabamos cara a diante–. Pero as nubes poden voar para atrás. Eu dígolles que diante ás veces é detrás, e eles din que as nubes non son paxaros.


			–Eles? –preguntou Sindo ollando aos lados. Lionel puxo unha estraña expresión de concentración e non contestou. Eu aproveitei para presentarnos. 


			–Chámome Maite e el é Sindo. Son a rapaza da fiestra que estragaches onte, coa bomba.


			–Mancácheste?


			–Estou ben, só levei un bo susto. Como fixeches?


			–Non sei. Puxen o meu balón onda a reixa para abrochar o abrigo e... 


			–Un balón?


			–Que che fixeron os policías? –interrompeu Sindo.


			–Que policías?


			O rapaz parecía un pouco abstraído. Non entendía a metade das cousas que lle diciamos e nós tampouco as que dicía el. Seguramente el opinaba que os abstraídos eramos nós. Pero pareceunos un bo tipo e nada perigoso. Sindo quería coñecer a casa por dentro, noteillo. Miraba e remiraba pola porta entreaberta; pero non se atrevía a dicilo. Foi o propio Lionel quen nos fixo pasar. Iso si, despois de comprobar que “eles” marcharan e que nós existiamos verdadeiramente. 


			–Coido que está bastante atoleirado –murmuroume o meu compañeiro ao oído.


			A horta era unhas trinta veces máis grande que o xardinciño da miña casa, pero víase que ninguén cortara o panasco nos últimos séculos. As árbores estaban sen podar e a hedra e o brión estendíanse ás súas anchas. Na parte de atrás manaba unha fontela dunha cabeza de león. A agua remansábase nun desnivel do terreo formando unha pequena lagoa e despois desaparecía entre a follaxe.


			–Agora, o meu pai non está. Quero dicir que non está na casa. Coido que non está, aínda que non sei. Pero a casa si está.


			–Os teus pais, a que se dedican? –Sindo quería coñecer os detalles; ser científico non era algo moi concreto.


			–O meu pai fabrica cousas, cousas que fan cousas, e a miña nai axúdao. Dunhas cousas sacan outras. Iso é o que fan. Unha perda de tempo, porque a maioría das cousas xa están feitas. Só hai que querelas ver. O meu pai non é quen é. Ninguén o é. Nunha ocasión, bebín un zume amargo.


			A señora Estévez, dona Xoana, non tardou en aparecer. A primeira vista, daba a impresión de que se aledaba de que o seu fillo fixese amizades. Pero tamén a notamos como precavida. Non lle sacaba os ollos de enriba ao cativo e dixo varias veces que lamentaba que Pablo, o seu marido, non estivese neses momentos. Logo acougou e, como Sindo seguía ollando arredor con enorme curiosidade, levounos a que coñecésemos as partes principais da vivenda. 


			A casa era inmensa tamén por dentro, cos seus anchos corredores, salóns, faios e subterráneos. E en todos os lados se vían máquinas, equipos informáticos, microscopios, cabos, andeis con libros, caixas, frascos e tubos de ensaio, básculas, cámaras térmicas, tanques que contiñan produtos químicos, máis máquinas, máis cabos, aparellos e instalacións, enchufes e trastes infinitos. Diríase que nos achabamos no interior dun xigantesco laboratorio.

